中  峰
宋 欧阳修

望望不可到，行行何屈盘。

一径林杪出，千岩云下看。

烟岚半明灭，落照在峰端。

登崿岭望少室山
明 王尧弼

赤日登崿岭，熏风自南来。

涤波溽暑退，吹我衣裳开。

我怀觉清洒，我行实徘徊。

节彼少室山，峰峦郁崔嵬。

白云锁其颠，苍松盘其隈。

芙蓉接汉出，罨画倚天排。
不说神仙事，云霞亦奇哉。

平生爱山水，此兴讵能灰。

仰止意不尽，日夕还登台。

何如凌绝顶，凭高瞰九垓。


少室南原

金 元好问

地僻人烟断，山深鸟语哗。

清溪鸣石齿，暖日长藤芽。

绿映高低树，红迷远近花。

林间见鸡犬，直拟是仙家。

登封县宇观少室

宋 邵雍

天地始融结，此山已高极。

群峰拥旌幢，巨石罗剑戟。

日出崖先红，雨馀岚更碧。

安知无神仙，其间久遁迹。

出石门

唐 骆宾王

层岩远接天，绝岭上栖烟。

松低轻盖偃，藤细弱丝悬。  

石明如挂镜，苔分似列钱。

暂策为龙杖，何处得神仙。
登太室中峰

宋 梅尧臣

日夕望苍崖，崭崭在天外。

及来步其巅，下见河如带。

半壁云树昏，山根已霶霈。

少 室

明 王履和

九顶莲华叶叶分，旭光一抹净尘氛。

洛川风起晴飞雨，崿岭烟封晓度云。

万壑钟声通窈窕，千秋剑气吐氤氲。

汉唐御跸从何识，古木萧萧鸟自群。

缑山西峰草堂作

唐 岑参

结庐对中岳，青翠常在门。遂耽水木兴，尽作渔樵言。

顷来阙章句，但欲闲心魂。日色隐空谷，蝉声喧暮村。

曩闻道士语，偶见清净源。隐几阅吹叶，乘秋眺归根。

独游念求仲，开径招王孙。片雨下南涧，孤峰出东原。

栖迟虑益澹，脱略道弥敦。野霭晴拂枕，客帆遥入轩。

尚平今何在，此意谁与论？伫立云去尽，苍苍月开园。

归 山

唐 刘希夷

归去嵩山道，烟花覆青草。

草绿山无尘，山青杨柳春。

日暮松声合，空歌思杀人。

黄盖峰

清 桑调元

东岱比中嵩，黄盖为梁父。

凌霄峰势独，峨青照神宇。

灵通山泽气，崇辟天地户。

笼山雾作巾，酾空雨如弩。
云破青冥开，风回翠柏舞。

淡淡扫修岚，联娟秀眉抚。

游精思观回王白云在后
唐 孟浩然

出谷未停午，至家日已曛。

回瞻下山路，但见牛羊群。

樵子暗相失，草虫寒不闻。

衡门犹未掩，伫立望夫君。

箕山之歌

先秦 许由

登彼箕山兮，瞻望天下。

山川丽崎，万物还普。

日月运照，靡不记睹。

游放其间，何所却虑？
叹彼唐尧，独自愁苦。

劳心九州，忧勤后土。

谓予钦明，传禅易祖。

我乐何如，盖不盼顾。

河水流兮缘高山，甘瓜施兮叶绵蛮。

高林肃兮相错连，居此之处傲尧君。

箕 山
宋 欧阳修

朝下黄芦坂，夕望箕山云。

缅怀巢上客，想彼岩中人。

弱岁慕高节，壮年婴世纷。

漱流羡颍水，振衣嗟落尘。
空祠乱惊鸟，山木含馀曛。

聊兹谢芝桂，归月及新春。

峻极上寺
宋 范仲淹

徘徊峻极寺，清意满烟霞。

好风从天来，吹落桂树花。

高高人物外，犹属梵王家。

题龙泉寺绝顶

唐 方千

未明先见海底日，良久远鸡方报晨。

古树含风常带雨，寒岩四月始知春。

中天气爽星河近，下界时丰雷雨匀。

前后登临思无尽，年年改换去来人。
嵩山承天谷

金 赵思文

烟霞直上逍遥谷，路转山腰咫尺迷。

已觉洞天分圣境，更疑石磴是仙梯。
霜添红叶黄花好，天与金壶玉柱齐。

醉倚西风正南望，暮云烟草一时低。

嵩山雪
明 傅梅

东阁疏花入晓寒，嵩高一望雪漫漫。

群峰乍可如群玉，绝胜峨眉天际看。

颍阳县
唐 韦庄

琴堂连少室，故事即仙踪。

树老风声壮，山高腊候浓。

雪多庭有鹿，县僻寺无钟。

何处留诗客，茆檐倚后峰。

游嵩山
宋 程颐

鞭羸百里远来游，数日阴云瞑不收。 

遮断好山教不去，如何天意异人谋？

嵩山云

明 傅梅

天中岳色秀芙蓉，缥缈奇云绕汉封。
朝暮城头常自见，飞来海外几千峰。

雨从箕山来

唐 宋之问
雨从箕山来，倏与飘风度。
晴明西峰日，绿缛南溪树。

此时客精庐，幸蒙真僧顾。
深入清净理，妙断往来趣。

意得两契如，言尽共忘喻。
观花寂不动，闻鸟悬可悟。

向夕闻天香，淹留不能去。
轘辕道
宋 梅尧臣

险绝称汉关，晨跻瞻一室。

盘纡石路回，迤逦云峰出。

古壁挂青苍，天风起萧瑟。

洛城西首时，望望平烟密。

早春题少室东岩

唐 白居易

三十六峰晴，雪销岚翠生。月留三夜宿，春引四山行。

远草初含色，寒禽未变声。东岩最高石，唯我有题名。

自峻极中院步登太室中峰
宋 范仲淹

白云随人来，翩翩疾如马。

洪崖与浮丘，襟袂安足把。

不来峻极游，何能小天下。

嵩 山

元 郑棐
一重山隔一重云，一涧花藏一涧春。

泉石任渠轻俗客，烟霞元自重高人。
指开松影杖头湿，踏破台根屐齿亲。

笑我青山未归老，萧萧鞭马软红尘。

崧 高

选自《诗经》

崧高维岳，骏极于天。

维岳降神，生甫及申。

维申及甫，维周之翰。

四国于蕃，四方于宣。

答田征君

唐 宋之问

家临清溪水，溪水绕盘石。

绿萝四面垂，褭褭百余尺。

风泉度丝管，苔藓铺茵席。

传闻颍阳人，霞外漱灵液。

忽枉岩中翰，吟卧朝复夕。

何当遂远游，物色候逋客。
归嵩山作

唐 王维

清川带长薄，车马去闲闲。

流水如有意，暮禽相与还。

荒城临古渡，落日满秋山。

迢递嵩山下，归来且闭关。

天门泉

宋 梅尧臣

泠泠云外泉，的的岩光入。

静若仙鉴开，寒疑玉龙蛰。

时应下鹿群，迹印青苔湿。

卢岩观瀑

明 李元

绝壑何年挂玉龙，洗心我一问卢鸿。
半帘秋雨落天上，十丈白莲开雪中。

颍水风高吹不断，嵩山月近照全空。

县官更有泉亭约，应许山灵识醉翁。

书院雨后观瀑布

清 耿介

雨罢千岩霁色开，闲云飞去复迟来。
泉声百道林中出，疑是惊涛天上来。

田 家

唐 王绩

家住箕山下，门枕颍川滨。

不知今有汉，唯言昔避秦。

琴伴前庭月，酒劝后园春。

自得中林士，何忝上皇人。
颍 水

清 桑调元

一泓清可怜，春绕箕山足。

鳞鳞映白云，潇潇滋翠竹。

暖戏泳尝沙，轻浮追属玉。

如闻洗耳人，溯流牵我犊。

龙卧有青山，蝉蜕无黄屋。

澄波流至今，高士见不数。
游石淙

唐 武则天

三山十洞光玄箓，玉峤金峦镇紫微。

均露均霜标胜壤，交风交雨列皇畿。

万仞高崖藏日色，千寻幽涧浴云衣。

且驻欢筵赏仁智，雕鞍薄晚杂尘飞。

少林观武
清 程绍

暂憩招提试武僧，金戈铁棒技层层。 

刚强剩有降魔力，习惯轻携搏虎能。 

定乱策勋真证果，保邦靖世即传灯。 

中天缓急无劳虑，忠义毗卢演大乘。

少林寺作

清 弘历

少林千载寺，少室一房山。   

禅悦偶重叩，秋岩此乍攀？  

树姿纷绮绣，涧响静潺湲。   

却见来时路，轘辕云外关。

少林寺

明 吕邦耀

阁在层峦第几重，夕阳沉翠落西峰。

半空烟雾风嘶马，满壑松涛谷应钟。

正印已从初祖渡，闭云不恋汉家封。

晓来信看山僧步，指点碑铭数旧踪。

少林寺

明 赵震

三十六峰凌紫霞，白云深处有僧家。

影揺绝壁菩提树，香霭空门般若花。
测景台

清 叶封

自古阳地城，相传测量台。

岳形当正落，石表定谁裁。

太史推求法，元公制作才。

土中千象纬，瞻望重低回。

法王寺

明 山锡之

一轮松月迥人寰，石上藤萝不可攀。
纶氏山川图画里，梵王宫殿翠微间。
兰台护法天龙寂，鹤驾吹笙帝子闲。
吏隐于斯独何幸，暂游胜地不知还。
观星台

明 高出

山豁阳城内，云涵颍水东。

观台衔睥睨，漏刻隐蒿蓬。

泉注丹型旧，铭湮石磴同。

风雷遭忽仄，天地划当中。

礼乐繁周室，星辰拥汉宫。

登临美人思，今古慨无穷。

汉 柏

清 李觐光

翠盖摩天迥，盘根拔地雄。

锡封来汉代，结种在鸿蒙。

皮沁千年雪，叶留万古风。

茂陵人已矣，此柏自青葱。

会善寺

清 弘历

外方多宝地，净域辟云关。
自占山川秀，遥看花树殷。
到来尘念息，试坐稚冬闲。

绀宇怡神静，丹梯举足攀。

龙池喷德水，雁阁礼华鬘。

太少无穷奥，于兹见一斑。

嵩岳寺
明 傅梅
梵刹俯临双阙，浮图高出九城。

洞里常传灵异，潮音足破迷情。

同太平公主游九龙潭

唐 武则天

山窗游玉女，涧户对琼峰。

岩顶翔双凤，潭心倒九龙。

酒中浮竹叶，杯上写芙蓉。
欲验家山赏，惟有风入松。
谒初祖庵

明 孙继皋

云开初祖殿，清磬礼香筵。

座拥三花净，灯明几叶禅。

山屏围积霭，石室泻流泉。

欲闻西来意，天风为洒然。

谒许由庙

唐 钱起

故向箕山访许由，林泉物外自清幽。

松上挂瓢枝几变，石间洗耳水空流。

绿苔唯见遮三径，青史空传谢九州。

缅想古人增叹惜，飒然云树满岩秋。

谒岳庙

清 弘历

正正堂堂地，巍巍焕焕京。

到来瞻气象，果足庆平生。

惬我长年愿，陈兹祈岁情。

忽闻鸾鹤韵，疑有列仙迎。

谒中岳庙

明 吴用先

嵩阳宫殿倚云隈，六六峰头秀色来。

绕郭层峦螺髻列，插天群嶂锦屏开。

苍松翠柏烟凝树，玉笈金函雾锁苔。

缥缈洞箫丹凤下，谁言尘世隔蓬莱。

永泰寺

清 顾嗣立

公主乘云去，白云满空山。

松风吹秋月，夜夜鸣佩环。

缥缈皇姑塔，隐见非人间。

御砦滴岚翠，池荒草径闲。

宵来小雨过，飞鸟鸣关关。

游法王寺呈学公长老

元 梁宜

坡巘宽围箕掌圆，峰峦高倚翠屏鲜。
偶迷樵迹愁无人，忽得禅关喜有缘。

漱石溪泉戛环珮，随崖蹬路缠蜿蜓。
最怜崇塔如迎客，云外亭亭出碧巅。
游达摩面壁洞
明  黄洪宪
蹑屐上层岑，千峰带夕阴。
芙蓉青嶂合，芳草白云深。
洞回迷人径，坛空只梵音。
相看面壁处，聊足洗烦襟。

欲游嵩岳留别李少尹益
唐  贾岛
孤策迟回洛水湄，孤禽嘹唳幸人知。
嵩岳望中常待我，河梁欲上未题诗。
新秋爱月愁多雨，古观逢仙看尽棋。
微眇此来将敢问，凤凰何日定归池。
酬畅当寻嵩山麻道士见寄
唐  岑参
闻逐樵夫闲看棋，忽逢人世是秦时。
开云种玉嫌山浅，渡海传书怪鹤迟。
阴洞石幢微有字，古坛松树半无枝。
烦君远示青囊录，愿得相从一问师。
达摩面壁大师赞

宋  苏轼                                                                                                                                                                                                                                                                                                                                                                                                                                                                                     
少林素壁，不以为碍。

弥天同辈，不以为泰。

稽首六师，昔晦今明。

不去不来，何损何增。

俯仰屈伸，三十一年。

我虽日化，其谁能迁。

东  还

唐  李商隐

自有仙才自不知，十年长梦采华芝。

秋风动地黄云暮，归去嵩阳寻旧师。
将进酒

唐 李白

君不见，黄河之水天上来，奔流到海不复回。
君不见，高堂明镜悲白发，朝如青丝暮成雪。
人生得意须尽欢，莫使金樽空对月。
天生我材必有用，千金散尽还复来。
烹羊宰牛且为乐，会须一饮三百杯。
岑夫子，丹丘生，将进酒，杯莫停。
与君歌一曲，请君为我倾耳听。
钟鼓馔玉不足贵，但愿长醉不复醒。
古来圣贤皆寂寞，唯有饮者留其名。
陈王昔时宴平乐，斗酒十千恣欢谑。
主人何为言少钱，径须沽取对君酌。
五花马，千金裘，呼儿将出换美酒，
与尔同销万古愁。

行至汝坟寄卢征君

唐  孟浩然

行乏憩予驾，依然见汝坟。

洛川方罢雪，嵩嶂有残云。 
曳曳半空里，溶溶五色分。

聊题一时兴，因寄卢征君。

送常十九归嵩少故林

唐 刘长卿 
迢迢此恨杳无涯，楚泽嵩丘千里赊。

歧路别时惊一叶，云林归处忆三花。

秋天苍翠寒飞雁，古堞萧条晚噪鸦。
他日山中逢胜事，桃源洞里几人家。

送韩巽入都觐省便赴举 
唐 岑 参 
槐叶苍苍柳叶黄，秋高八月天欲霜。

青门百壶送韩侯，白云千里连嵩丘。

北堂倚门望君忆，东归扇枕后秋色。
洛阳才子能几人，明年桂枝是君得。
送卢处士归嵩山别业

唐 刘禹锡 
世业嵩山隐，云深无四邻。

药炉烧姹女，酒瓮贮贤人。
晚日华阴雾，秋风函谷尘。

送君从此去，铃阁少谈宾。

送杨山人归嵩阳

唐  高 适

不到嵩阳动十年，旧时心事已徒然。
一二故人不复见，三十六峰犹眼前。
夷门二月柳条色，流莺数声泪沾臆。
凿井耕田不我招，知君以此忘帝力。
山人好去嵩阳路，惟余眷眷长相忆。

题元丹丘颍阳山居

唐  李 白

仙游渡颍水，访隐同元君。

忽遗苍生望，独与洪崖群。

卜地初晦迹，兴言且成文。

却顾北山断，前瞻南岭分。

遥通汝海月，不隔嵩丘云。

之子合逸趣，而我钦清芬。

举迹倚松石，谈笑迷朝曛。

终愿狎青鸟，拂衣栖江濆。

王子晋
南北朝 谢灵运

淑质非不丽，难以之百年。  
储宫非不贵，岂若登云天。  
王子爱清静，区中寔嚣喧。  
冀见浮丘公，与尔共缤翻。 
口号赠征君鸿

唐 李白

陶令辞彭泽，梁鸿入会稽。

我寻高士传，君与古人齐。 

云卧留丹壑，天书降紫泥。

不知杨伯起，早晚向关西。

戏石唐山隐者

宋 欧阳修

石唐仙室紫云深，颍阳真人此算心。

真人已去升寥廓，岁岁岩花自开落。

我昔曾为洛阳客，偶向岩前坐盘石。

四字丹书万仞崖，神清之洞锁楼台。

云深路绝无人到，鸾鹤今应待我来。

谒焦炼师

唐 王昌龄

中峰青苔壁，一点云生时。
岂意石堂里，得逢焦炼师。
炉香净琴案，松影闲瑶墀。
拜受长年药，翩翻西海期。

元丹丘歌

唐 李 白

元丹丘，爱神仙。
朝饮颍川之清流，
暮还嵩岑之紫烟，
三十六峰长周旋。
长周旋，蹑星虹，
身骑飞龙耳生风，
横河跨海与天通，
我知尔游心无穷。

